
Að læra að: Við skriftum reglulega, að minnsta kosti einu sinni í mánuði.

Myndband:

Myndband:

Biblían: Jóhannesarguðspjall, 20. kafla, vers 19 til 23.
https://biblian.is/biblian/johannesargudspjall-20-kafli/

Iðrunarbæn:
Guð minn, ég iðrast af öllu hjarta alls þess, sem ég hef gert rangt og
harma vanrækslu mína. Ég ákveð því fastlega, að með hjálp náðar
þinnar skuli ég gera yfirbót, syndga eigi framar og forðast öll færi til
syndar í framtíðinni.
Drottinn, vertu mér miskunsamur, Amen

https://youtu.be/Ib8pzvnnL20
https://youtu.be/KEn8xfQy7Ik
https://biblian.is/biblian/johannesargudspjall-20-kafli/


Hugmynd af kennslustund:
Við ræðum um hvernig við eigum að undirbúa okkur fyrir skriftir með
samviskurannsókn. Við æfum okkur í að líta inn á við og iðrast. Við horfum
á myndbönd um skriftir. Við æfum okkur í að bera saman boðorð Guðs og
líf okkar.
Við lærum iðrunarbæn.
Við lesum í Jóhannesarguðspjalli, 20. kafla, vers 19 til 23.
https://biblian.is/biblian/johannesargudspjall-20-kafli/

Hvers vegna að skrifta fyrir presti í stað þess að gera það bara fyrir
Guði?

Guð vill ekki refsa okkur fyrir syndir okkar. Hann vill að við iðrumst þeirra og
einsetjum okkur að endurtaka þær ekki, svo að við getum lifað lífinu til fulls.
Jesús tók syndurum opnum örmum. Hann fyrirgaf þeim og sagði þeim að
umbreyta lífi sínu: „Syndir þínar eru fyrirgefnar“ (MRK 2:5); „Far þú. Syndga
ekki framar“ (JÓH 8:11). Hann þráir ekkert heitar en að syndin hverfi úr
heiminum. Þess vegna stofnaði hann sáttasakramentið, sem einnig er
kallað skriftasakramentið.

Fyrir atbeina prestsins
Jesús gaf postulum sínum vald til að fyrirgefa syndir fyrir Guðs hönd (JÓH
20:21-23). Til þess að hægt væri að veita þessa fyrirgefningu allt til enda
tímans, færðist valdið frá postulunum til eftirmanna þeirra, biskupanna og
presta þeirra. Ef við biðjum á eigin spýtur um fyrirgefningu getum við
auðveldlega efast um hvort okkur hafi verið fyrirgefið í raun og veru. En við
getum verið fullviss og glöð þegar við heyrum prestinn segja: „Ég leysi þig
af syndum þínum.“

Yfirbótaverk

https://biblian.is/biblian/johannesargudspjall-20-kafli/


Í sáttasakramentinu fyrirgefur Guð okkur syndir okkar og endurreisir
samband okkar við sig, en sá skaði sem syndir okkar hafa valdið, hverfur
ekki. Þegar við missum vasa (jafnvel fyrir slysni) er ekki nóg að biðjast
afsökunar heldur verðum við að reyna að finna annan eða reyna að gera
við hann. Á sama hátt ættum við ekki aðeins að segja Guði að við iðrumst
synda okkar heldur einnig að reyna að bæta fyrir þann skaða sem við
höfum valdið. Til að hjálpa okkur við það gefur presturinn okkur
yfirbótarverk í skriftunum. Réttlætið krefst þess að við bætum fyrir þann
skaða sem við höfum valdið náunga okkar (skila þýfi, leiðrétta falskan
vitnisburð o.s.frv.). Við verðum líka að bæta fyrir þann skaða sem hefur
orðið á sambandi okkar við Guð. Það getum við ekki gert hjálparlaust,
heldur þörfnumst við náðar Guðs við það að biðja, fasta og vinna
miskunnarverk sem geta læknað það sem fór úrskeiðis. Handa þeim sálum
sem þarfnast viðgerðar á dauðastundinni er hreinsunareldurinn að loknu
þessu lífi.

Einlæg játning
Allir syndga. Allir þarfnast fyrirgefningar Guðs. Þess vegna er
sáttasakramentið stórkostleg gjöf kirkjunnar. Á því andartaki sem presturinn
leysir okkur af syndum okkar (syndafyrirgefning), hefur Guð raunverulega
fyrirgefið okkur. Fyrirgefningin er hins vegar ekki veitt sjálfkrafa. Fyrst þarf
að uppfylla þrjú skilyrði: Við þurfum að segja prestinum skilmerkilega frá
syndum okkar (játning), að við iðrumst þess í einlægni sem við höfum
brotið af okkur og vera ákveðin í að gera það aldrei aftur (iðrun), og að
vinna það yfirbótarverk sem presturinn býður okkur að gera (endurgjald).



Sáttasakramentið
Endurtaka
nlegt:

Já Efni:

Sá sem
framkvæ
mir:

Biskup, prestur Aðgerð: Eftir að sá sem iðrast
hefur játað syndir
sínar og tjáð iðrun
sína, leggur presturinn
hendur yfir hann

Áhrif: Sátt við Guð,
fyrirgefning allra
synda sem játaðar
eru í sannri iðrun,
náðarástandið
endurreist ef það
hefur glatast fyrir
dauðasynd

Orð: „Ég leysi þig af
syndum þínum í nafni
Föðurins og Sonarins
og hins Heilaga
Anda.“

Iðrun
Þegar Pétur postuli áttaði sig á því að hann hafði hafnað Kristi þrisvar
sinnum, „grét hann beisklega“ (LÚK 22:62). Hann vissi að hann hafði drýgt
alvarlega synd og iðraðist þess sem hann hafði gert. Við ættum líka að
iðrast þess sem við gerum rangt. Kirkjan gerir greinarmun á fullkominni og
ófullkominni iðrun eða eftirsjá. Með fullkominni iðrun er átt við það að okkur



þyki leitt að hafa brotið af okkur vegna þess að það er brot gegn Guði, sem
við elskum; og við einsetjum okkur líka að forðast þessa synd í framtíðinni.
Með ófullkominni iðrun er átt við það að við iðrumst brotsins vegna þeirrar
refsingar sem við eigum von á. Hver sem ástæða iðrunarinnar er, þá vill
Guð fyrirgefa okkur. Ófullkomin iðrun er nægileg en fullkomin iðrun er betri:
Ef við tökum samband okkar við Jesú alvarlega, þá erum við vonandi
leiðust yfir því að hafa sært hann! Í hvert skipti sem við iðrumst og göngum
til skrifta, fyrirgefur Guð okkur fúslega. Hann telur ekki hversu oft við höfum
meðtekið sáttasakramentið, hann fyrirgefur okkur greiðlega aftur og aftur
(MATT 18:22).

Guð segir við okkur: Ef þið játið syndir ykkar og sýnið iðrun eru þær
fyrirgefnar. Því bauð hann prestunum að fyrirgefa í sínu nafni.

Hvernig á að skrifta rétt?

Allir þarfnast fyrirgefningar Guðs. Jóhannes guðspjallamaður skrifaði: „Ef
vér segjum: „Vér höfum ekki synd,“ þá svíkjum vér sjálfa oss og
sannleikurinn er ekki í oss. Ef vér játum syndir vorar, þá er hann trúr og
réttlátur, svo að hann fyrirgefur oss syndirnar og hreinsar oss af öllu
ranglæti“ (1JÓH 1:8–9). Smærri (vanrækslu-) syndir er til að mynda hægt að
fyrirgefa í undirbúningsbænum messunnar. Samt er það gott fyrir samband
okkar við Guð að við teljum upp allar syndir okkar frammi fyrir honum í
sáttasakramentinu. Fyrir alvarlegri syndir (dauðasyndir) nægja
undirbúningsbænirnar ekki: Þær verðum við að játa í sáttasakramentinu.

Skriftir
Regluleg syndajátning í skriftunum er mjög hjálpleg hvað snertir samband
okkar við Jesú. Margir kaþólskir skrifta í hverjum mánuði og sumir oftar en
það. Reglulegar skriftir hjálpa okkur að átta okkur betur á syndum okkar og
að sigrast hraðar á veikleika okkar, með hjálp Heilags Anda.



Iðrun og aflát

SÁ SEM IÐRAST: Guð minn, ég iðrast af öllu hjarta alls þess sem ég hef
gjört rangt og harma vanrækslu mína að láta svo mörg góðverk ógerð, því
með syndinni hef ég sært þig og brotið gegn þér, sem ert hið æðsta hnoss,
og verðugastur þess, að vér elskum þig öllu fremur. Ég ákveð því fastlega,
að með hjálp náðar þinnar skuli ég gera yfirbót, syndga eigi framar og
forðast öll færi til syndar í framtíðinni.

PRESTUR: Guð, Faðir miskunnseminnar, hefur fyrir dauða og upprisu
Sonar síns sætt heiminn við sig og sent oss Heilagan Anda til fyrirgefningar
syndanna; megi Guð, fyrir þjónustu kirkjunnar, leysa þig og veita þér
aflausn og frið, og ég leysi þig af syndum þínum í nafni Föðurins og
Sonarins og hins Heilaga Anda.
SÁ SEM IÐRAST: Amen.

Hvernig á að skrifta?

Við getum búið okkur undir skriftasakramentið með því að biðja Guð um
hjálp við að átta okkur á syndum okkar. Síðan getum við horft til alls þess
sem við höfum gert rangt og þess sem við vanræktum að gera. Þannig
getum við rannsakað samvisku okkar, til dæmis með því að íhuga öll
boðorðin tíu. Þegar við þekkjum syndir okkar getum við fylgt eftirfarandi
skrefum:



· Við förum til prestsins og segjum: „Blessa mig Faðir, því að ég
hef syndgað. Ég skriftaði síðast fyrir (fjöldi vikna, mánaða eða
ára).“

· Þá segjum við prestinum frá öllum syndunum sem við höfum
drýgt frá síðustu skriftum. Verum stuttorð og nákvæm í máli okkar,
en segjum þó hve oft við höfum syndgað og hvernig.

· Við svörum hugsanlegum spurningum prestsins og hlustum á
ráð hans og yfirbótarverkin sem hann fær okkur .

· Við iðrumst synda okkar þegar presturinn biður okkur um það.
Við getum notað staðlaðar bænir eða sagt Jesú með okkar eigin
orðum að við iðrumst syndanna og ætlum ekki að drýgja þær aftur
og að við munum leitast við að bæta líf okkar.

· Presturinn leggur hendur yfir okkur og veitir okkur aflausn. Þar
með hefur Guð fyrirgefið okkur allar þær syndir sem við höfum
játað. Eftir það standa syndirnar ekki á milli okkar og Jesú, sem
segir við okkur: „Far þú. Syndga ekki framar“ (JÓH 8:11).

· Loks biðjumst við fyrir um stund og þökkum Guði fyrir miskunn
hans. Við vinnum yfirbótarverkið eins fljótt og unnt er.

Leiðsla
Við getum litið á samband okkar við Guð eins og leiðslu milli okkar og hans.
Í hvert skipti sem við syndgum komast óhreinindi inn í leiðsluna milli okkar.
Þannig verða samskiptin við Guð sífellt erfiðari. Í sáttasakramentinu er
leiðslan hreinsuð og við verðum færari um að taka á móti náð Guðs á ný.

Innsigli skriftanna
Í flestum sóknum er sérstakur skriftatími og einnig er hægt að biðja prestinn
á öðrum tímum að hlýða á skriftir okkar. Best er að eiga einn skriftaföður
sem getur hjálpað okkur að vaxa í sambandinu við Jesú. En fyrirgefning
Guðs er mikilvægari en presturinn sem hlustar á skriftir okkar. Þess vegna
bíðum við ekki þangað til við höfum fundið hinn fullkomna prest. Prestum er
skylt að halda öllu sem sagt er í skriftastólnum algjörlega leyndu. Innsigli
skriftanna nær lengra en trúnaður lækna og lögfræðinga, vegna þess að



hjá prestinum eru engar undantekningar. Jafnvel þó að það kosti hann lífið
að liggja á upplýsingum, mætti hann samt ekki segja frá neinu sem við
höfum skriftað fyrir honum. Þess vegna getum við verið fullkomlega
heiðarleg og opinská í skriftunum. Presturinn hefur minni áhuga á
syndunum en fyrirgefningunni sem hann getur boðið okkur fyrir hönd Guðs!
Hann veit að hann sjálfur þarfnast líka fyrirgefningar Guðs. Aðeins Guð er
fullkominn.

Við biðjum áður en við skriftum og áttum okkur á syndunum og erum
heiðarleg við prestinn. Guð fyrirgefur okkur með aflausn prestsins.

Leyfið börnunum að koma til mín:

Skriftirnar

Við vitum að stundum syndgum við. Þú getur beðið um fyrirgefningu vegna
þessara synda. Guð bænheyrir þig. Þú getur hugsað um það sem þú gerðir
rangt þegar þú ert í rúminu á kvöldin og sagt Guði að þú sjáir eftir því. Til er
sakramenti iðrunarinnar. Við köllum það líka yfirbót eða skriftir.
Skriftirnar eru sakramentið sem Kristur fyrirgefur okkur allar okkar
syndir með, sem við höfum drýgt eftir að við vorum skírð.
Þetta er mikilvægt sakramenti. Það er líka fagurt sakramenti vegna þess að
þú veist með fullri vissu að allt er komið í gott lag milli þín og Guðs eftir
skriftirnar. Það hlýtur að vera gott, eða hvað? Jesús vill að við skriftum.
Hann vill gjarna fyrirgefa okkur syndir okkar. Þess vegna hefur hann fengið
sumum mönnum það vald að fyrirgefa syndir okkar. Þessir menn eru
biskuparnir og prestarnir.
Jesús fékk prestunum vald til að fyrirgefa syndirnar.
Hugsum okkur að piltur nokkur gangi til skrifta. Hann hugsar: Nú er þetta
búið. Nú get ég byrjað aftur að syndga. Hvað hugsar þessi piltur rangt?



Hann vill ekki bæta líferni sitt. Þess vegna iðrast hann ekki synda sinna
fullkomlega. Þú verður líka að iðrast synda þinna þegar þú skriftar.
Stúlka nokkur gengur til skrifta. Hún segir frá nokkrum syndum en þegir yfir
öðrum af því að hún skammast sín fyrir þær. Er þetta rétt? Nei, vegna þess
að þú vilt sættast fullkomlega við Guð í skriftunum. Þess vegna þegjum við
ekki yfir neinni synd. Við teljum heiðarlega upp allar syndir okkar.
Þú vilt sýna eftir skriftirnar að þú viljir bæta líferni þitt. Þess vegna leggur
presturinn þér yfirbótaverk á herðar. Oftast er það bæn. Þetta getum við allt
orðað þannig:
Iðrun, heiðarleg játning og yfirbót eru nauðsynleg í öllum skriftum.
Við vitum að til eru vanrækslusyndir og dauðsyndir. Við vitum líka að
nauðsynlegt er að skrifta til að fá fyrirgefningu dauðasyndar, nema ekki sé
hægt að skrifta. En þá verðum við líka að skrifta eftir á, um leið og það er
hægt.
Við skriftum líka vegna dauðsynda, jafnvel eftir fullkomna iðrun,
vegna þess að Guð krefst þess af okkur.
Við þurfum ekki að skrifta fyrir vanrækslusyndir. Þær er hægt að fyrirgefa
utan skrifta. Samt er gott að skrifta líka fyrir þessar syndir.
Vegna þess að skriftir eru sakramenti fyrirgefningarinnar, er gott að
skrifta líka fyrir vanrækslusyndir.
Hversu oft skriftum við? Við megum skrifta eins oft og við viljum. Það er gott
að skrifta reglulega, líka þegar við höfum ekki drýgt stórar syndir. Þá getur
presturinn hjálpað okkur að sigrast á litlu syndunum líka. Þá vitum við með
fullri vissu að við erum vinir Jesú og Guðs börn. Þegar við höfum drýgt
stórar syndir skriftum við eins fljótt og við getum. Því við viljum aftur verða
börn Guðs. Nú getum við sjálf svarað því hversu oft við eigum að skrifta.
Við skriftum reglulega, og eins fljótt og mögulegt er ef við höfum
drýgt stóra synd.
Nú getur þú skilið að gott er að skrifta alltaf hjá sama prestinum.
Skriftafaðir þinn kynnist þér sífellt betur og getur þess vegna gefið
þér góð ráð.



Þú þarft ekki að fela neitt hjá skriftaföður þínum. Hann skilur að okkur
verður stundum á. Hann þarfnast sjálfur fyrirgefningar. Og mikilvægast er
kannski það, að skriftafaðirinn er bundinn þagnareiði um skriftirnar. Hann
má aldrei segja neinum frá því sem skriftað er hjá honum.

Með skriftaleynd er átt við að skriftafaðirinn má aldrei segja frá því
sem skriftað er hjá honum.

Hvað eru skriftir?
Skriftirnar eru sakramentið sem Kristur fyrirgefur okkur allar okkar
syndir með, sem við höfum drýgt eftir að við vorum skírð.

Hverjum fékk Jesús vald til að fyrirgefa syndir?
Jesús fékk prestunum vald til að fyrirgefa syndirnar.

Hvað er nauðsynlegt í öllum skriftum?
Iðrun, heiðarleg játning og yfirbót eru nauðsynleg í öllum skriftum.

Hvers vegna skriftum við líka þegar við iðrumst fullkomlega dauðasynda?
Við skriftum líka vegna dauðsynda, jafnvel eftir fullkomna iðrun,
vegna þess að Guð krefst þess af okkur.

Hvers vegna er gott að skrifta líka fyrir vanrækslusyndir?
Vegna þess að skriftir eru sakramenti fyrirgefningarinnar, er gott að
skrifta líka fyrir vanrækslusyndir.

Hversu oft skriftum við?
Við skriftum reglulega, og eins fljótt og mögulegt er ef við höfum
drýgt stóra synd.



Hvers vegna er gott að hafa alltaf sama skriftaföður?
Skriftafaðir þinn kynnist þér sífellt betur og getur þess vegna gefið
þér góð ráð.

Hvað er átt við með skriftaleynd?
Með skriftaleynd er átt við að skriftafaðirinn má aldrei segja frá því
sem skriftað er hjá honum.


